
MUSIQA MADANIYATI DARSLARIDA MUSIQA SAVODXONLIGI 

FAOLIYATINING O‘RNI 

 

Islom Axtamov 

Buxoro davlat universiteti musiqa ijrochiligi va madaniyat kafedrasi o‟qituvchisi 

 
 

 Annotatsiya: Ushbu maqolada musiqa madaniyati darslarida musiqa savodxonligi faoliyatining 

o’rni, musiqa tinglash, jo’r bo’lib kuylash kabi faoliyatlar bilan bog’liqligi va yosh avlod 

tarbiyasida musiqa san’atining alohida ahamiyati borligi tahlil qilingan. 

 Kalit so’zlar: musiqa savodxonligi, musiqa san’ati, musiqa tinglash, musiqiy ta’lim, estetik 

tarbiya, musiqiy tarbiya. 

  

Musiqa inson his-tuyg‟ularini tovushlar vositasida ifodalovchi san‟at turlaridan biridir. Musiqa 

san‟ati insonning estetik didini shakllantiruvchi hamda madaniy saviyasini oshiruvchi mo„jizaviy 

vositadir. Musiqa bu – estetik tarbiyaning eng faol turi hisoblanadi. Bola tug„ilgandan beshikda 

ilk bor ona allasini tinglaydi. Ona allasida vatanga muhabbat, ona yurtiga sadoqat kabi yuksak 

insoniy tuyg„ular mujassamdir. Musiqa ta‟limi va tarbiyasi o„quvchi yoshlarni komil inson qilib 

tarbiyalashda muhim o„rin tutadi. 

Mustaqillik davrida mamlakatimizda ko„p sohalar qatori musiqa ta‟limi va tarbiyasiga ham katta 

e‟tibor berilib, ushbu sohada anchagina ishlar amalga oshirilmoqda. Xususan, Muhtaram 

Prezidentimiz Shavkat Mirziyoyev tomonidan 02.02.2022 yildagi PQ-112-son “Madaniyat va 

san‟at sohasini yanada rivojlantirishga doir qo„shimcha chora- taddbirlar to„g„risidagi” qarori 

imzolandi. 1  Mazkur qarorga ko„ra, umumiy o„rta ta‟lim muassasalarida o„quvchilarga milliy 

musiqa cholg„ularidan kamida bittasini chala olish mahorati o„rgatiladi hamda bu haqda ularning 

ta‟lim to„g„risidagi hujjatlari (shahodatnoma)ga tegishli qayd kiritiladi. Musiqa madaniyati fani 

o„qituvchilari esa milliy cholg„ulardan kamida bittasini, 2023-2024-o„quv yilidan boshlab esa 

kamida uchtasini chala olish mahoratiga ega bo„lishi majburiy hisoblanadi. Ularga asosiy ish 

joyida ish haqini saqlab qolgan holda, musiqa fanidan dars o„tish va to„garak mashg„ulotlarini 

olib borishga ruxsat beriladi. Musiqa madaniyati darslarida “Hayotimga hamrohdir cholg„u” 

shiori ostida “cholg„u ijrochiligi” mashg„ulotlari yo„lga qo„yiladi. Maktablarni notalar 

to„plamlari va maxsus musiqiy adabiyotlar bilan ta‟minlashga alohida e‟tibor qaratiladi. 

Hamma bolalar maktabda o„qishlarini nazarda tutib, umumta‟lim maktabining 1-7 sinflarida 

musiqa madaniyati darsi kiritilgan. Musiqa madaniyati darsi musiqa tinglash, jo‟r bo‟lib kuylash 

va musiqa savodxonligi kabi asosiy faoliyat turlaridan iborat. Musiqa madaniyati darslarining 

mustaqillik davrida tuzilgan yangi dasturi, darsliklari va bularning yaratilishiga asos bo„lgan 

DTS bilan tanishar ekanmiz, darslarda musiqa savodxonligiga ajratilgan o„rinni aniqlaymiz. 

Ayrim o„qituvchilar bu faoliyatni o„zlashtirish qiyin, uning musiqachi mutaxassis bo„lmaydigan 

aksariyat o„quvchilarga keragi yo„q deb hisoblaydilar. 

Bu xato fikr, albatta. Bola harflarni o„rganib olganidan keyingina o„zi mustaqil tarzda shu harflar 

vositasida kitobdan o„qiydi. Musiqa ham xuddi shunday, notalarni o„rganib olganidan keyin 

ayrim oddiy kuy yoki qo„shiqlarni notadan o„qib o„rganishi yoki kuylashi mumkin. Musiqaning 

elementar, eng zarur belgilarini o„rganmay turib, musiqa asarini o„rganish va kuylash yoki 

cholg„u asbobida chalish mumkin emas. 

Oddiydan murakkabga tamoyili asosida darsliklarda musiqa savodini o„rganish uchun materiallar 

berilgan. Ushbu materiallarda musiqaning elementar nazariyasiga oid nota yozuvi, tovush 

cho‟zimlari, pauzalar, dinamik belgilar, alteratsiya belgilari, intervallar haqidagi ma‟lumotlar 

ayrim darsliklarda takrorlanishi kuzatiladi. Masalan 2-sinf musiqa darsligining 2   9- betida 

“Qanday tovushlarni bilasiz ?” mavzusida ko‟rgazmali rasmlar orqali shovqinli va musiqiy 

tovushlarning farqi ko‟rsatilgan. Ammo musiqiy tovushlar qatoriga “violonchel” cholg‟usi bilan 

bir qatorda “doyra” cholg‟usi ham kiritilgan. Bundan tashqari 3 – va 4 – sinflarda bu mavzuga 

oid hech qanday ma‟lumot berilmasdan, 5 - sinf musiqa darsligining 3   8- betida “Musiqiy 

tovushlarning yaratilishi” mavzusida ma‟lumotlar berilgan. Bunday holatlarning uchrashi maktab 

musiqa darsliklarini sohaning yetakchi mutaxasislari ishtirokida qayta ko‟rib chiqish hamda 

kerakli tavsiya va takliflarni ishlab chiqishni talab etadi.  

Musiqa savodi faoliyatini darsning boshqa, musiqa tinglash, jo‟r bo‟lib kuylash kabi 

faoliyatlardan alohida holda o‟rganish yetarlicha samara bermasligi mumkin. Ushbu faoliyatlarni 

bir – biri bilan bog‟lab, tizimli ravishda darsni tashkil etish musiqa madaniyati fani 

o‟qituvchisidan kerakli bilim, ko‟nikma va malakalar kompleksining mujassam bo‟lishini talab 

etadi. Musiqa madaniyati fani o‟qituvchilarini tayyorlovchi oliy musiqiy ta‟limda musiqaning 

elementar nazariyasi, solfedjio, musiqa o‟qitish metodikasi, musiqa tarixi kabi nazariy va amaliy 

fanlarning o‟qitilish darajasi bo‟lajak pedagog kadrlarning kasbiy tayyorgarligini belgilovchi 

muhim omillardan biri hisoblanadi.  

Cholg‟u asbobida chalish, vokal asarlarni kuylash, musiqiy – nazariy bilimlarga ega bo‟lish kabi 

ko‟nikma va malakalar musiqa madaniyati fani o‟qituvchisiga qo‟yiladigan asosiy me‟yoriy 

talablar hisoblanadi. Ushbu me‟yoriy talablarning bajarilishi oliy musiqiy ta‟lim tizimida cholg‟u 

ijrochiligi, vokal va zamonaviy musiqa, dirijyorlik kabi mutaxasislik fanlarini yakka tartibda 

o‟qitilishini talab etadi. Hozirgi kunda musiqa ta‟limi yo‟nalishida ta‟lim olayotgan talabalarga 

cholg‟u ijrochiligi, vokal va zamonaviy musiqa, dirijyorlik kabi mutaxasislik fanlarini guruh 

yoki kichik guruhlarga bo‟lingan tarzda o‟tilishi bakalavrga qo‟yiladigan me‟yoriy talablarning 

bajarilishini birmuncha qiyinlashtiradi. Musiqa o‟qituvchisining kasbiy hamda pedagogik 

mahorati o‟quvchilarni fanga bo‟lgan qiziqishlarini orttirish va ularda musiqiy – estetik 

tasavvurni hosil qilishda muhim omillardan biri ekanligini nazarda tutib, oliy musiqiy ta‟lim 

tizimida yakka (individual) darslarni imkon qadar tashkil etish maqsadga muvofiq bo‟ladi.  

Xulosa qilib aytadigan bo‟lsak, musiqa savodxonligi faoliyati musiqiy faoliyatlar orasida alohida 

ahamiyatga ega bo‟lib, ushbu faoliyatni to‟g‟ri va samarali tashkil etish uchun musiqa 

madaniyati fani dasturi, darsliklar, musiqa o‟qituvchisining kasbiy tayyorgarligi, o‟qituvchilar 

uchun metodik qo‟llanmalarning mavjudligi kabi bir qator omillar ta‟sir etadi.  

